
Predsjedniče Tegeltija, istaknuti nosiocu pravosudnih funkcija u Bosni i Hercegovini, dame i gospodo, 
U narednim minutama, g. Francesco Caruso će dati generalni pregled procesa evropskih integracija i detaljnije prezentirati ekspertske misije EU (peer review).  
Namjera mi nije da najavljujem ono o čemu će on govoriti u svojoj prezentaciji, ali u svjetlu podrške većine građana Bosne i Hercegovine procesu evropskih integracija, zatražio sam od predsjednika Tegeltije priliku da vam se kratko obratim. Vrlo sam zahvalan i cijenim njegovo razumijevanje. Dozvolite mi takođe da istaknem odličnu saradnju sa VSTV-om koju ostvarujemo u proteklih nekoliko godina, posebno kada je u pitanju provođenje peer review misija. Mi ćemo nastaviti da snažno podržavamo napore pravosuđa u jačanju vladavine prava, u kojima VSTV, sa svojim Predsjedništvom, Sekretarijatom, i različitim radnim tijela, ima posebnu ulogu.    

Članovi Visokog sudskog i tužilačkog vijeća, predsjednici sudova, glavni tužioci, vi ste ti koji ste na čelu pravosudnih institucija ove zemlje. Vi ste ti koji su u konačnici odgovorni za jačanje vladavine prava kada se radi o stubovima na kojima ona počiva- nezavisnost, efikasnost, kvalitet i odgovornost pravosuđa.      
Pravosuđe je glavni oslonac svakog demokratskog društva izgrađenog na vladavini prava. To nije neka apstraktna slika. U mnogim dijelovima svijeta nosioce pravosudnih funkcija zatvaraju ili čak i ubijaju zbog njihove bezrezervne borbe za vladavinu prava. Kada je pravosuđe slabo ugroženi su i vladavina prava i demokratija. Što se tiče pravosuđa Bosne i Hercegovine, suočavate se sa izazovima i vaša nezavisnost se često dovodi u pitanje. Neprimjereni pritisci i političko uplitanje za mnoge i dalje predstavljaju realnost, kao i nizak nivo povjerenja javnosti u efikasnost i integritet pravosuđa.

U provođenju vaše misije imate podršku Evropske unije, koja je političke, tehničke i finansijske prirode, i čiji je krajnji da se osigura vaša nezavisnost.

Međutim, veću nezavisnost prati i veća odgovornost. Vaša primarna odgovornost jeste prema građanima ove zemlje, koji zaslužuju funkcionalno pravosuđe budući da društveno-ekonomski razvoj bez toga nije moguć, kao ni zaštita ljudskih prava ili uspješna borba protiv organizovanog kriminala, korupcije i terorizma.  
A vladavina prava je u samom središtu procesa pristupanja Evropskoj uniji, gdje svaka zemlja koja teži članstvu u EU mora dokazati svoju sposobnost da osigura stabilnost institucija koje garantuju vladavinu prava, i na taj način pružiti dokaz o postojanju nezavisnog, nepristrasnog, odgovornog i profesionalnog pravosuđa. Vaša uloga u uspješnosti procesa pristupanja EU u Bosni i Hercegovini veoma je važna - kao i vaša odgovornost.
Kredibilitet procesa pristupanja Bosne i Hercegovine Evropskoj uniji u velikoj mjeri zavisi od postojanja funkcionalnog pravosuđa,  odnosno zavisi od VAS.    
Nezavisnost, nepristrasnost, odgovornost, transparentnost, profesionalnost i efikasnost pravosuđa u BiH je nešto o čemu se ne može pregovarati i što mora biti prisutno do samog okončanja procesa pristupanja, kao i nakon toga. EU ima instrumente uz pomoć kojih prati  poštivanje vladavine prava u svojim državama članicama u cijeloj Uniji, i koristi ih.
Bosna i Hercegovina je došla do važne raskrsnice na svom putu integracija u Evropsku uniju. Evropska komisija priprema Mišljenje (Avis) na zahtjev Bosne i Hercegovine za članstvo u  EU. U tom kontekstu komesar Hahn je u decembru prošle godine premijeru Zvizdiću predao sveobuhvatan Upitnik i sada se čeka na jedinstveni skup odgovora organa vlasti BiH. Na osnovu Mišljenja Komisije, Vijeće EU će izraditi Mapu puta za reforme kojima će Bosna i Hercegovina morati da pristupi kako bi otvorila pristupne pregovore. 
Generalno gledano usklađivanje zakonodavstva Bosne i Hercegovine sa pravom EU ukoliko pravosuđe Bosne i Hercegovine nije osposobljeno da efektivno provede prava i obaveze koje proizilaze iz tog procesa. U okviru država članica EU, institut „prirodnog sudije“ znači da je poštivanje prava EU odgovornost svakog sudije u zemlji. Nakon što Bosna i Hercegovina postane članica EU, vi ćete biti glasnici prava EU; trebate se stoga pripremiti za tu ulogu. 
Na isti način, suočeni sa zajedničkim prijetnjama, moramo biti uvjereni da su tužioci u svim državama članicama, kao i u Bosni i Hercegovini jednako profesionalni i proaktivni.
Dozvolite mi da podsjetim sjećate da lakmus test funkcionisanja pravosuđa predstavljaju njegovi rezultati. To nije statistički vježba, ali je jasan dokaz da pravosudni sistem funkcioniše - dokaz za građane ove zemlje, kao i za sve građane EU.
Evropska unija, kroz savjetodavnu i stručnu pomoć, podržava i nastaviće da vas podržava u daljem provođenju reforme pravosuđa u Bosni i Hercegovini. Francesco Caruso će vam nešto više reći o prirodi naše podrške, neophodnim reformama za koje su već utvrdili da su od lkučnog značaja i preporukama koje su eksperata iz država članica EU, vaše kolege, dale kako bi vam pomogle u ostvarivanju ovog zadatka.
Dozvolite mi, međutim, da naglasim da peer review misije nemaju za cilj izradu izveštaja koji će zaboravljeni na policama skupljati prašinu ili biti arhivirani u kompjuterima i niko ih neće ponovo otvarati. Nalazi peer review-a predstavljaju važan doprinos u procesu izrade mišljenja i preporuke koje proizlaze iz peer review-a stoga treba uzeti vrlo ozbiljno. Provođenje ovih preporuka će za rezultat imati poboljšanje stanja u pravosuđu BiH, što će se pozitivno odraziti i na Mišljenje Evropske komisije.
Pitanja vladavine prava moraju se rješavati u ranoj fazi procesa pristupanja. Stoga, tempo ovog procesa u velikoj mjeri zavisi od reformi u oblasti vladavine prava - prije svega reformi pravosuđa. Svakako, zakonodavac mora osigurati da zakonski okvir za pravosuđe bude u skladu sa evropskim standardima. Ali uspjeh ovih reformi zavisi i od VAS, od vaše spremnosti da unaprijedite postojeće prakse i da postojeće garancije nezavisnosti zažive u praksi tako što ćete ih svakodnevno primjenjivati u svom radu. To znači da ćete za uspjeh dobijati pohvale, a snositi odgovornost za propuste. I uspjeh i neuspjeh će biti zajednički.

Na kraju, iako pravosuđe mora ostati nezavisno, ono ne obitava samo za sebe. Vi ste dio društva Bosne i Hercegovine i radite za sve predstavnike tog društva. Morate raditi sa drugim granama vlasti, sa medijima i civilnim društvom i morate povremene konstruktivne kritike okrenuti u svoju korist. Naš dijalog sa Bosnom i Hercegovinom i pravosuđem posebno je transparentan proces i mi u našim godišnjim izvještajima o BiH upućujemo određene kritike, iskazujemo zabrinutost, ali i pozitivne ocjene o ostvarenom napretku - i predstojeće mišljenje neće odstupati od ovog pristupa.
Mi želimo da VI pronađete sistemska rješenja za sistemske probleme jer nije na nama da ocjenjujemo rad pojedinih tužilaca ili sudija ili ocjenjujemo na koji način određene slučajeve treba procesuirati i suditi. Vi predstavljate pravosuđe BiH i na vama je da izgradite kapacitete i mehanizme kojima će se osigurati profesionalizam, nepristrasnost i nezavisnost sistema kao osnova održivog jačanja vladavine prava.
Samo kroz očuvanje nezavisnosti i transparentnosti u radu pravosuđa, kao i odgovornosti za posao svakodnevno obavljate raste povjerenje građana u pravosudne institucije ove zemlje i to predstavlja najbolju odbranu protiv pokušaja neprimjerenog političkog uplitanja u vaš rad.
Želim vam uspješnu konferenciju i hvala na pažnji.

